
PERKARA : 4(B)(XVIII)9 

 

SOALAN BERTULIS OLEH AHLI KAWASAN PERMATANG BERANGAN  
YB. NOR HAFIZAH BINTI OTHMAN 
 
9. Bagaimana perancangan kerajaan untuk merancakkan pertumbuhan  
 ekonomi mahupun menambah peluang pekerjaan kepada rakyat? 
 
 (a) Apakah kaedah atau strategi perlaksanaan yang akan dilakukan 
  bagi menambah pertumbuhan ekonomi di negeri ini? 
 
 (b) Apa pula cadangan kerajaan untuk menarik lebih ramai pelabur 
  dari luar negara? 
 
 
YB. PROF. DR. P. RAMASAMY A/L PALANISAMY  
MENJAWAB BAGI PIHAK Y.A.B. KETUA MENTERI 
 

9. Kerajaan Negeri melalui Penang Development Corporation (PDC) dan 
 Invest Penang sentiasa merancang dan melaksanakan pelbagai 
 program untuk terus memacu ekonomi negeri dengan mewujudkan 
 peluang-peluang pekerjaan kepada rakyat melalui peningkatan 
 pelaburan. Kerajaan Negeri memberi tumpuan kepada sektor-sektor 
 baharu seperti Business Process Outsourcing, Shared Services 
 Outsourcing, Global Business Services, Research&Development 
 (R&D), Design&Development (D&D), teknologi maklumat (ICT), 
 perisian dan perkhidmatan sumber manusia. Aktiviti-aktiviti ini dapat 
 mewujudkan peluang pekerjaan yang bernilai tinggi. 

 (a) Kaedah atau strategi pelaksanaan yang dilakukan bagi 
 menambah pertumbuhan ekonomi di negeri adalah seperti 
 berikut : 

  (i) Meningkatkan Pelaburan 

 Kerajaan Negeri sentiasa mengambil langkah proaktif bagi 
memastikan perkembangan pelaburan baru dan pelaburan 
semula di Pulau Pinang yang akan mewujudkan peluang 
pekerjaan dalam pelbagai sektor. Pada tahun 2017, Pulau 
Pinang mencatatkan rekod pelaburan asing (FDI) tertinggi dalam 
bidang pembuatan antara negeri-negeri di Malaysia, dengan 
nilai FDI RM8.5 bilion. Bagi jumlah pelaburan (pelaburan asing 
dan pelaburan domestik) pula, Pulau Pinang mencatatkan rekod 
sebagai negeri dengan jumlah pelaburan kedua tertinggi dalam 
bidang pembuatan, dengan nilai RM10.8 bilion. Jumlah peluang 
pekerjaan yang diwujudkan adalah sebanyak 13,553. Kadar 
pengangguran di Pulau Pinang kekal stabil pada 2.1%, kedua 
terendah antara negeri-negeri di Malaysia.  

  (ii) Mempelbagaikan Jenis Pekerjaan 

 Di samping meningkatkan jumlah pelaburan, langkah-langkah 
strategik juga diambil untuk mempelbagaikan jenis pekerjaan, 
terutamanya pekerjaan bernilai tinggi (high value jobs) seperti 
advanced manufacturing dalam sektor pembuatan, reka bentuk 
dan pembangunan. Dari segi perniagaan, sektor Perkhidmatan 
Perniagaan Global (Global Business Services) seperti 
kewangan, perkhidmatan penyumberan luar, teknologi 
maklumat dan sumber manusia merupakan sektor baharu yang 
diperkenalkan.  

  (iii) Memperkenalkan Program Penang @CAT 

 Satu program baharu dinamakan “Penang Accelerator for 
Creative, Analytics & Technology (@CAT)” telah dilancarkan 
bagi golongan yang ingin menceburi bidang perniagaan sebagai 
perintis pemula niaga (entreprenuer). Program ini bertujuan 
untuk membantu usahawan kecil yang terlibat di dalam bidang 
kreatif animasi, analisis dan teknologi ataupun yang terlibat di 
dalam sektor “Internet of Things”(IOT).  

 Kerajaan Negeri turut melaksanakan program-program bantuan bagi 
 mengalakkan keusahawanan di kalangan rakyat Pulau Pinang 
 khususnya bagi golongan muda dan belia. Antara program-program 
 yang dilaksanakan adalah seperti berikut : 

  (i) Skim Pinjaman Harapan (SPH) 

 Skim Pinjaman Harapan (SPH) Negeri Pulau Pinang yang 
dahulunya dikenali sebagai Projek Titian Saksama Rakyat 
(PTSR) Negeri Pulau Pinang merupakan program mikro kredit 
yang memberikan pinjaman tanpa sebarang cagaran dan 
penjamin kepada peniaga-peniaga kecil untuk membantu 
usahawan tempatan, penganggur dan golongan rakyat 
berpendapatan rendah untuk menceburi bidang perniagaan. 
Peruntukan dana sebanyak RM11 juta telah disediakan bagi 
tujuan ini. Jumlah pinjaman adalah di antara RM2,000 hingga 
maksima RM25,000 dan tempoh bayaran balik adalah di antara 
2 hingga 3 tahun. Sehingga bulan Jun 2018, sebanyak RM14.77 
juta telah diagihkan kepada seramai 2,974 orang usahawan. 

  (ii) Tabung Usahawan Tani (TUT) Negeri Pulau Pinang 

 Kerajaan Negeri telah memperkenalkan Tabung Usahawan Tani 
(TUT) Negeri Pulau Pinang yang sebelum ini dikenali sebagai 
Tabung Usahawan Tani Muda (TUTM) yang memberi dorongan 
kepada golongan belia termasuk para graduan untuk 
menjadikan sektor industri asas tani sebagai kerjaya dan 
berpotensi sebagai punca pendapatan yang lumayan. 
Peruntukan sebanyak RM750,000 telah disediakan di mana 
sehingga Jun 2018, sebanyak RM582,000 telah diagihkan 
kepada 110 orang usahawan tani untuk menikmati kemudahan 
kredit ini. 

 (b) Bagi menarik lebih ramai pelabur dari luar negara, Kerajaan 
 Negeri telah mengambil beberapa langkah seperti berikut :  

 (i) Meningkatkan kerjasama dengan agensi-agensi Kerajaan 
 Persekutuan untuk meningkatkan pelaburan ke dalam 
 Pulau Pinang dan terus mempromosi Pulau Pinang 
 sebagai Silicon Island of the East; 

 (ii) Meningkatkan sambungan dan penerbangan 
 antarabangsa serantau melalui kerjasama dengan 
 syarikat-syarikat penerbangan dan agensi-agensi 
 berkaitan; 

 (iii) Bekerjasama dengan agensi-agensi kerajaan dan pihak 
 berkepentingan untuk menaiktaraf Pulau Pinang sebagai 
 negeri antarabangsa yang sesuai didiami dan selari 
 dengan konsep work, live and play; 

 (iv) Meningkatkan usaha untuk menarik dan mengekalkan 
 bakat dan kemahiran di Pulau Pinang serta meningkatkan 
 minat anak-anak muda melalui pembelajaran Science, 
 Technology, Engineering & Mathematics (STEM); 

 (v) Melaksanakan penambahbaikan infrastruktur secara 
 berterusan bagi memastikan kawasan perindustrian dan 
 teknologi adalah bertaraf antarabangsa; 

 (vi) Memberikan tumpuan kepada kekuatan Pulau Pinang 
 dalam bidang Elektronik dan Elektrikal serta 
 mempelbagaikan aktiviti industri seperti pembuatan 
 peralatan perubatan (medical devices), sains kesihatan, 
 aeroangkasa dan teknologi LED; 

 (vii) Menggalakkan syarikat-syarikat Industri Kecil dan 
 Sederhan (IKS) untuk menerap Industri 4.0 dalam operasi; 
 dan 

 (viii) Bekerjasama dengan agensi-agensi dan pihak-pihak 
 berkepentingan dalam memastikan Pulau Pinang 
 mempunyai bakat yang mencukupi untuk memenuhi 
 keperluan para pelabur. 


